
“Groei Oor Grense”
Pinkster 2009 was vir my 'n besondere ervaring.  Die tema Groei oor Grense het weer onderstreep dat grensoorskryding die hart van die evangelie is.  Dit is inderdaad so, dat die grootste verskil wat die evangelie maak, nie lê in wat IN mense gebeur nie, maar wat TUSSEN mense gebeur. Ons is almal skakels in ‘n ketting, ‘n band wat mense aan mekaar en aan die Here verbind.
En dit het my weer laat herontdek dat ons gemeente altyd grense oorsteek. Dit sit in ons gemeente-gene.  Van die eerste uitstuur van sendelinge in die 1980’s, deur die groei in bedieninge in die 1990’s met die Ontdek jou Gawes kursus, tot by die vestiging van Klema in die tweede millennium, is ons ‘n gemeente wat risiko’s neem en grense oorsteek.
Dit is iets wat nou ook op die agenda van die Algemene Sinode vir 2010 is.  Die moderamen het besluit dat 2010 die jaar gaan wees waarin die kerk die oorsteek van grense met nuwe ywer aandurf.  Die grense waaraan gedink word, is grense wat skeiding bring tussen mense. Dit sluit in emosionele grense, generasie grense, ekonomiese grense, grense van vooroordele, kutuurgrense, kerkgrense, geestelike grense ens. In elke konteks word mense tog op eiesoortige wyse begrens. 
Ek het ’n deel van my langverlof spandeer om een van die produkte van die Seisoen van Luister hiervoor te finaliseer.  Dit is die boek: “Die vrou by die put.  Loop saam met Jesus oor grense heen na ander.”  ’n Hele aantal mense het die afgelope drie jaar daaraan gewerk en dit onlangs in 30 gemeentes landswyd getoets, ook hier in Somerstrand. Terugvoer uit gemeentes is bygewerk en die boek sal in November 2009 gereed wees vir verspreiding. Die algemene reaksie op die produk was baie positief. 
Van die reaksies het so gelui: 

· “Dit gaan 'n impak hê op alles in jou lewe.  Fokus hierop en los eers ander goed waarmee jy besig is.  Dit is hoe belangrik dié reis is.”

· “By ons groep het daar 'n soort heilige ontevredenheid oor onbenutte ontmoetings op die voorgrond begin tree.”

· “Ek het nog nooit só oor mense gedink wat oor my pad kom nie.  Elke kontak raak nou betekenisvol!” (een van ons eie lidmate!)
Daarmee saam gaan die Pinksterreeks vir 2010 hierby aansluit.  Dit is ook die 150 jarige viering van Pinksterdienste in die NG Kerk en beloof om iets baie besonders te wees.  En net daarna is dit Wêreldbeker Sokkertyd in ons land, en gaan ons saam met alle gemeentes in die stad, onder leiding van SASCOL, grense oorsteek na besoekers aan ons Vriendelike Stad, en hulle met die gasvryheid van die Here bedien.
Ek sien uit na die volgende fase van hierdie beweging van die Gees, wat ons help om te groei oor grense.  Dit vra van ons, om soos in die verlede, ook verder met oorgawe deel van hierdie beweging van die evangelie na ander te bly. Daar lê ’n opwindende tyd voor van groei en nuwe lewe. 
Chris van Wyk

�kan ge-highlighte gedeelte uitlaat as artikel te lank is.

